
АННОТАЦИЯ
Мақолада халқаро молия тизимини халқаро-ҳуқуқий тартибга солишнинг ўзига хос 

хусусиятлари, оммавий ва хусусий ҳуқуқий даражадаги халқаро молиявий муносабатларнинг 
таркибий қисмлари, миллий ҳуқуқ ва халқаро ҳуқуқнинг ўзаро нисбати каби масалалар 
ўрганилган. Муаллиф халқаро молия ҳуқуқини халқаро ҳуқуқнинг кичик тармоғи сифатидаги 
хусусиятларини очиб берган. Халқаро молия тизимида бошқа соҳаларга қараганда “оммавий” 
даражадаги муносабатлар “хусусий” даражадаги муносабатлар билан нисбатан сезиларли 
тарзда қўшилиб кетганлиги тўғрисида хулосалар қилинган.

Калит сўзлар: халқаро молия тизими, халқаро молия ҳуқуқи, оммавий ҳуқуқ, трансмиллий 
ҳуқуқ.

ФИНАНСОВЫХ ОТНОШЕНИЙ

АННОТАЦИЯ
В статье рассматриваются особенности международно-правового регулирования 

международной финансовой системы, как составляющие международно-финансовых 
отношений на публично-правовом и частно-правовом уровнях, соотношение национального 
права и международного права. Автор выявил особенности международного финансового 
права как подотрасли международного права, а также делает теоретические выводы о том, 
что в международной финансовой системе отношения на «публичном» уровне более значимо 
переплетаются с отношениями на «частном» уровне, чем в других сферах.

Ключевые слова: международная финансовая система, международное финансовое 
право, публичное право, транснациональное право.

ANNOTATION
The article examines the features of the international legal regulation of the international financial 

system, the components of international financial relations at the public law and private law levels, 
the correlation of national law and international law. The author reveals the features of international 
financial law as a sub-branch of international law. The author concludes that in the international 
financial system relations at the “public” level are more significantly intertwined with relations at the 
“private” level than in other areas.

Keywords: international financial system, international financial law, public law, transnational 
law.
                                                                                                                                                                          

Халқаро молия тизимини жаҳон иқтисодиётининг “қон айланиш тизими”га қиёслаш мумкин. 
Шундай таассурот ўйғонадики, ўн йиллар давомида мунтазам равишда содир бўлган, оддий 
кузатувчи учун сезиларли бўлмаган айнан молия соҳасидаги ўзгаришлар XX аср охирларида 
инсоният ҳаётининг барча соҳаларида тарихий ўлчовлар бўйича шиддатли глобаллашувга 
замин тайёрлади.

Бошқа томондан, айнан молия соҳасида алоҳида давлатлар ва халқаро ташкилотларнинг 
миллий ва жамоавий манфаатлари айниқса қаттиқ тўқнашмоқда. Бундай манфаатлар халқаро 
молия ҳуқуқи нормаларига айланган ҳолда глобал сиёсат ва стратегиянинг мазмунини 
белгилайди.

Жаҳон молия тизимида халқаро-ҳуқуқий тартибот халқаро иқтисодий муносабатлар 
соҳасида халқаро-ҳуқуқий режимнинг таркибий қисми ҳисобланади, ўзига хос хусусиятларга 
ва ривожланиш тенденцияларига эга.

Маҳсулотлар ва хизматларнинг ҳаракатланиши миллий тўлов балансларида акс этувчи 
валюта-молия оқимларининг трансмиллий ҳаракати билан биргаликда содир бўлади. Халқаро 
молиявий муносабатларда халқаро савдо тизимида бўлгани каби халқаро ҳуқуқ ва миллий 
ҳуқуқнинг ўзаро яқинлашуви, халқаро молия ҳуқуқининг молиявий муносабатларни тартибга 
солувчи миллий тизимга таъсирининг кучайиши, молиявий тизимларнинг конвергенцияси, 
молиявий қонунчиликнинг унификацияси каби тенденция кузатилмоқда.

Халқаро молиявий муносабатларда (ушбу атаманинг кенг талқинида) нафақат давлатлар, 
балки жисмоний/юридик шахслар, банклар, биржалар, жамғармалар ва бошқа молия 
муассасалари иштирок этади. Жаҳон молия тизимидаги ҳуқуқий тартиботни таъминлашда 
минтақавий ва универсал халқаро ташкилотлар муҳим ўринга эга. Валюта-молия 
муносабатларининг ривожланиб ва мураккаблашиб бориши билан давлатлар томонидан 
ихтисослашган халқаро ташкилотларни тузишга бўлган интилиш ҳам кучайиб боради.

Афсуски, ўзбек халқаро ҳуқуқ илм-фани узоқ муддат давомида халқаро молия 
муносабатларини тартибга солиш муаммоларига сезиларли даражада эътибор қаратмади. 
Ваҳоланки, замонавий халқаро ҳуқуқ илми халқаро молия тизимидаги ҳуқуқий воқеликларни 
тушуниш ва ҳуқуқий атамаларни ишлаб чиқишда анчагина муваффақиятларга эришди.

Хўш, халқаро молия ҳуқуқи деганда нимани тушунишимиз лозим. Умуман олганда, пул 
ҳаракатланадиган барча ижтимоий макон молиявий манбалар ва шахслар (бундай манбаларни 
етказиб берувчилар/қабул қилувчилар)нинг маълум ҳуқуқий ва халқаро-ҳуқуқий режимлар 
орқали трансчегаравий ҳаракатланиши билан амалга оширилади. Бундай макон халқаро 
молия тизими деб аталади.

Халқаро молия тизимининг қуйидаги таркибий қисмларини ажратиб кўрсатиш мумкин:
Объект-предметли соҳаси – бу халқаро молиявий муносабатларининг ўзи, яъни халқаро 

молия тизимининг норматив тартибга солиниш объекти;
Институциявий-субъект соҳаси – бу соҳага халқаро молиявий муносабатларнинг 

барча иштирокчилари: молиявий манбаларнинг етказиб берувчилари ва қабул қилувчилари 
ҳисобланган хусусий ва оммавий шахслар тааллуқлидир. Уларни тавсифлаш учун нисбатан 
қулай ва кенг қўлланиладиган “операторлар” атамасидан фойдаланиш таклиф этилади.

Тартибга солиш (ёки норматив) соҳаси – бунга халқаро молиявий муносабатларни 
тартибга солишга йўналтирилган барча тур ва гуруҳдаги нормалар, айнан: давлатларнинг ички 
ҳуқуқи нормалари, халқаро-ҳуқуқий нормалар, “юмшоқ ҳуқуқ” нормалари тааллуқлидир;

Функционал соҳаси – халқаро молия тизимининг ушбу қисмига уни бошқариш, тизимда 
тартиб ва самарадорликни таъминлаш учун мўлжалланган барча усул ва методлар тегишлидир.

Халқаро молия тизими шунчалик мураккаб воқеликки, унда халқаро тўлов ва ҳисоб-китоб 

муносабатлари, халқаро валюта муносабатлари, халқаро кредит муносабатлари ва шу каби 
алоҳида кичик тизимлар, таркибий қисмлар, соҳаларни ажратиб кўрсатиш мумкин.

Ўз навбатида, халқаро молия тизими нисбатан кенгроқ бўлган халқаро иқтисодий тизимнинг 
кичик бир тизими бўлиб, у ҳам ўз ўрнида, халқаро тизимнинг бир қисми ҳисобланади.

Халқаро тизимнинг бошқа қисми сифатида эса халқаро норматив тизим намоён бўлиб, 
у барча турдаги халқаро муносабатларни тартибга солишга қаратилган ҳуқуқий ва ҳуқуқий 
бўлмаган нормалардан ташкил топади.

Мазкур тизимнинг иккита асосий бўғини – давлатнинг ички ҳуқуқи ва халқаро ҳуқуқ, 
В.Шумиловнинг таъбири билан айтганда, глобал ҳуқуқий тизимни ташкил қилади [1, Б.39]. 
Глобаллашув даврида ушбу иккита ҳуқуқий тизимнинг ўзаро таъсири ва уйғунлашуви аста-
секинлик билан янги сифат ўзгаришига – уларнинг ажралмас бирлигига олиб келади, шу билан 
бирга, ушбу тизимлар ўзининг мустақиллиги ва ўзига хослигини сақлаб қолмоқда.

Шунингдек, глобал ҳуқуқий тизимда миллий ҳуқуқ ва халқаро ҳуқуқдан ташқари, эътибордан 
четда қолдириш мумкин бўлмаган иккита “иккиламчи ҳодиса” ҳам ўз ўрнига экалигини қайд 
этиш лозим, булар – миллатлардан устун турувчи ҳуқуқ (supranational law) ва трансмиллий 
ҳуқуқ (transnational law).

Мазкур ҳодисалар миллий ҳуқуқ ва халқаро ҳуқуқнинг ҳосиласи ва ажралмас қисми 
ҳисобланганлиги сабабли уларни иккиламчи ва шартли деб аташ мумкин. М.Ҳилдебрандт 
“миллатлардан устун турувчи ҳуқуқ” тушунчасини қуйидагича тавсифлайди: “Миллатлардан 
устун турувчи ҳуқуқ” ҳолатида бир қатор аъзо-давлатлар ўз суверенитетининг бир қисмини 
миллатлардан устун турувчи ташкилотларга беришга келишиб олишади” [2]. Бундай хусусиятга 
эга ҳуқуқий муносабатлар элементлари бир қатор универсал халқаро ташкилотлар (масалан, 
Халқаро валюта жамғармаси), интеграциявий бирлашмалар (масалан, Европа Иттифоқи) учун 
хосдир. Шунингдек, миллатлардан устун турувчанлик хусусиятига халқаро валюталар – евро, 
СДР (қарз олишнинг махсус ҳуқуқи) ҳам эгадир.

Ф.Жессапнинг қайд этишича, “трансмиллий ҳуқуқ миллий чегаралардан чиқувчи ҳаракатлар 
ёки ҳодисаларни тартибга солувчи барча ҳуқуқларни ўз ичига олувчи ҳуқуқдир. Унга ҳам 
халқаро оммавий ҳуқуқ, ҳам халқаро хусусий ҳуқуқ, шунингдек бундай стандарт категорияларга 
тўлиқ мос келмайдиган бошқа нормалар ҳам киради” [3]. Халқаро молия тизимига хос бўлган 
трансмиллий ҳуқуқ нормаларига мисол сифатида халқаро банклараро битимларни келтириш 
мумкин, бундай битимларга асосан корреспондентлик ҳисобларининг ҳуқуқий режими, ўзаро 
кредитлаш тартиби ва ҳоказолар тўғрисида келишиб олинади.

Кўп томонлама даражада бир қатор банк операциялари турлари учун “унификациялашган 
қоидалар” тўплами амал қилади. Унификациялашган қоидалар халқаро ноҳукумат ташкилоти – 
Халқаро савдо палатасининг банк амалиётини ҳисобга олган ҳолда синтез қилинган. В.Шумилов 
халқаро молия тизимида трансмиллий ҳуқуқ нормаларини lex mercatoriaга аналогия сифатида 
lex finanziaria деб аташ мумкин, деган қарашни ҳам илгари суради [4, Б.69].

Халқаро молия тизими унинг турли тармоқларида турли туман норматив қоидалар билан 
тартибга солинади: давлатнинг ички ҳуқуқи, халқаро ҳуқуқ, миллатлардан устун турувчи ҳуқуқ, 
трансмиллий ҳуқуқ, “юмшоқ ҳуқуқ”, халқаро ахлоқ қоидалари ва бошқа ҳуқуқий тусда бўлмаган 
қоидалар.

Ушбу нормаларнинг умумий вазифаси халқаро молия тизимида тартиботни ва унинг 
барқарор амалда бўлишини таъминлаш, инқирозларни бартараф этиш ва олдини олиш ҳамда 
уларнинг салбий оқибатларини зарарсизлантириш ҳисобланади.

Халқаро молиявий муносабатларни тартибга солувчи халқаро-ҳуқуқий нормалар тизими 
халқаро молия ҳуқуқи деб аталади. Бунда бир қатор жиҳатларга эътиборни қаратиш лозим:

Биринчидан, халқаро молия ҳуқуқи – халқаро молия тизими норматив таркибининг 
фақатгина бир қисми ҳисобланади;

Иккинчидан, халқаро молия ҳуқуқи – халқаро ҳуқуқнинг мустақил соҳаларидан бири бўлган 
халқаро иқтисодий ҳуқуқнинг бир кичик соҳаси ҳисобланади;

Учинчидан, халқаро молия ҳуқуқи ўзининг тартибга солиш предмети ва ўзига хос 
хусусиятларига эгадир;

Тўртинчидан, халқаро молия ҳуқуқи миллий ва халқаро молия муносабатларини тартибга 
солишга мўлжалланган бошқа норматив мажмуалар билан яқиндан алоқада бўлиб, улар 
билан мустаҳкам боғланган. Шу маънода, халқаро молия ҳуқуқи халқаро норматив тизимнинг 
бир қисмидир.

Халқаро молия ҳуқуқи орқали тартибга солиш объекти халқаро молиявий муносабатлар 

ҳисоблансада, аммо бундай муносабатларнинг тўлиқ мажмуи эмас, балки уларнинг бир 
қисми бўлади [5]. Халқаро молиявий муносабатларнинг ушбу қисмига қуйидаги асосий гуруҳ 
муносабатлар киради:

молиявий ресурсларнинг трансчегаравий ҳаракатланиши юзасидан давлатлар, халқаро 
ташкилотлар (қулайлик учун – оммавий шахслар деб атаймиз) ўртасидаги муносабатлар;

молиявий ресурслар ҳаракатланадиган ва хусусий операторлар ўзаро муносабатда 
бўладиган ички ҳуқуқий режимлар юзасидан оммавий шахслар ўртасидаги муносабатлар.

Халқаро молия ҳуқуқи орқали тартибга солинадиган аниқ ҳуқуқий муносабатларга мисол 
сифатида қуйидагиларга тааллуқли ҳуқуқий муносабатларни келтириш мумкин:

бюджет дефицити ва профицити;
халқаро ҳисоб-китоблар шакллари;
тўлов балансининг ҳолати;
валюталар нисбати ва валюта курсини шакллантириш принциплари;
кредитлар тақдим этиш;
давлат қарзини сўндириш ёки реструктуризация қилиш шартлари;
молиявий ёрдам кўрсатиш шартлари;
тижорат банклари фаолияти устидан назорат;
жиноий йўллар билан олинган пулларни “ювиш”га қарши кураш бўйича умумий ёндашувлар;
молия масалаларига оид ички қонунчиликни ўзгартириш ёки унификация қилиш.
Халқаро молия тизимида бошқа соҳаларга қараганда “оммавий” даражадаги муносабатлар 

“хусусий” даражадаги муносабатлар билан нисбатан сезиларли тарзда қўшилиб кетган. 
“Оммавий” даражада бошланган халқаро-ҳуқуқий муносабатлар аксарият ҳолларда хусусий-
ҳуқуқий муносабатлар орқали амалга оширилади, ва аксинча, хусусий-ҳуқуқий молиявий 
муносабатлар ўзининг муаммолари ёки кўлами билан у ёки бу тарзда “оммавий” даражага 
чиқиши мумкин.

Ҳар бир даражада ўзининг вазифалари ва муаммолари ҳал қилинади. Масалан, хусусий-
ҳуқуқий даражада халқаро тўлов ва ҳисоб-китоблар ички ҳуқуқ, шунингдек трансмиллий ҳуқуқ, 
иш муомаласи одатлари асосида алоҳида шахслар ўртасидаги тўловларни таъминлаш учун 
амалга оширилади.

Давлатлараро тўлов ва ҳисоб-китоб муносабатлари эса, қоидага кўра, ташқи савдо 
айланмаси эҳтиёжларини таъминлаш учун, давлатларнинг тўлов баланслари муносабати 
билан ёки ички ҳуқуқий тўлов ва ҳисоб-китоб режимларини унификация қилиш эҳтиёжи юзага 
келганда вужудга келади. Шунга кўра, бундай муносабатлар, авваламбор, халқаро-ҳуқуқий 
нормалар, яъни халқаро молия ҳуқуқи нормалари билан тартибга солинади.

Хулоса сифатида қайд этиш мумкинки, халқаро молиявий муносабатлар микродаражада 
(хусусий операторлар ўртасида ва алоҳида масалалар юзасидан) ва макродаражада (оммавий 
шахслар ва умумтизимга оид масалалар юзасидан) амалда бўладиган муносабатлар сифатида 
кўрилади.

Назаримизда, халқаро молия тизимининг оммавий даражасини хусусий-ҳуқуқий даражадан 
алоҳида ажратиш имконини берадиган махсус атамаларни жорий қилиш ҳам мақсадга мувофиқ 
ҳисобланади. Демак, халқаро молиявий муносабатларнинг хусусий-ҳуқуқий даражасини 
“халқаро характердаги молиявий муносабатлар” атамаси билан тавсифлаш мумкин.

